
Lugha ya Kiswahili ni ya kipekee. Upekee huu hautokani na historia yake tu, bali namna inavyokuwa na kuenea mahali pengi ndani na nje ya Afrika. Kukua na kuenea huku kunamaanisha pia kuwa inaendelea kupata wazungumzaji wengi. Tukiangalia miaka zaidi ya hamsini iliyopita, leo hii Kiswahili ni lugha rasmi ya Afrika Mashariki, ikizidi kujisimika katika nchi za Burundi, Rwanda na Uganda. Hata hivyo, wazungumzaji wa Kiswahili katika nchi hizi tatu, ni wachache kulinganisha na wale walioko katika Jamuhuri ya Kidemokrasia ya Kongo. Katika kukua na kuenea kwa lugha hii, Tanzania ina nafasi ya pekee ambayo haiwezi kulinganishwa na nchi nyingine yoyote. Ninasema Tanzania na si Tanganyika au Zanzibar kwakuwa Muungano wa Tanzania una uhusiano na kukua na kuenea huku kwa Kiswahili. Umoja na Amani ya Tanzania vina uhusiano wa karibu na kukua na kuenea kwa lugha ya Kiswahili. Utangamano na kujulikana kwa Tanzania duniani, kunahusishwa pia na kukua na kuenea kwa lugha na fasihi ya Kiswahili. Lakini je, Tanzania imefanya nini kwa miaka zaidi ya hamsini iliyopita kukijenga na kukiimarisha Kiswahili? Na labda swali kubwa zaidi, Tanzania ifanye nini sasa ili kwa miaka 50 ijayo, Afrika ikishikirie Kiswahili kama lugha ya utambulisho wake? Makala hii itajadili hatua mbalimbali za lugha ya Kiswahili katika kuelekea kuwa lugha ya Kiafrika. Itaangalia ugumu na changamoto zilizopo, lakini pia itapendekeza namna ya kuziondoa changamoto hizo. Miaka 50 ijayo, ndoto za Wapigania uhuru wa bara la Afrika, ndoto za Wanaumajumui wa Kiafrika zitabadilika na kuwa hali halisi. Uhalisi huo utaonekana kupitia katika lugha; ni wakati huo ambapo Masomo ya Kiafrika katika Vyuo mbalimbali duniani, leo hii, yatageuka na kuitwa Masomo ya Kiswahili, kwa kuwa Kiswahili kitakuwa ni Kiafrika.

